
Ҳ У К М

Ўзбекистон Республикаси номидан
2021 йил июнь ойининг 1 куни, жиноят ишлари бўйича Мирзо Улуғбек туман суди, ўз биносида, очиқ суд мажлисида, раислик қилувчи судья В.Цветков, халк маслаҳатчилари С.Акилханов ва Н. Джалоловлар таркибида, судья ёрдамчиси С.Рўзметованинг котибалигида, тарафлардан давлат айбловчиси Мирзо Улуғбек туман прокурори ёрдамчиси Ш.Джалилов, ҳимоячи Р.Пулатовнинг иштирокида, Ўзбекистон Республикаси ЖКнинг 273-моддаси 4-қисми ва 25,273-моддаси 2-қисмида назарда тутилган жиноятларни содир этганликда айбланган
ХХХ, 1976 йил 13 июнда Тошкент шаҳрида туғилган, миллати ўзбек, Ўзбекистон Республикаси фуқароси, маълумоти олий, вақтинча ишсиз, аажрашган, муқаддам жиноят ишлари бўйича Мирзо Улуғбек туман судининг 17.08.2016 йилдаги ҳукмига кўра, Ўзбекистон Республикаси ЖК 168-моддаси 2-қисмининг “б,в” бандлари билан 2 йил ахлоқ тузатиш ишлари жазоси тайинланиб, жиноят ишлари бўйича Мирзо Улуғбек туман судининг 13.03.2017 йилдаги ажримига кўра, ЖКнинг 46-моддасига асосан суд томонидан тайинланган 2 йил ахлоқ тузатиш ишлари жазоси шу муддатга озодликдан маҳрум қилиш жазосига алмаштирилган, жиноят ишлари бўйича Ўртачирчиқ туман судининг 04.10.2017 йилдаги ажримига кўра, ЖКнинг 74-моддасига асосан ўталмаган 1 йил 5 ой 19 кун озодликдан маҳрум қилиш жазоси шу муддатга ахлоқ тузатиш ишлари жазосига алмаштирилган, жиноят ишлари бўйича Мирзо Улуғбек туман судининг 28.02.2018 йилдаги ажримига кўра, 1 йил 5 ой 9 кун ахлоқ тузатиш ишлари жазоси шу муддатга озодликдан маҳрум қилиш жазосига алмаштирилган, жиноят ишлари бўйича Олмалиқ шаҳар судининг 28.02.2019 йилдаги ажримига кўра, ЖКнинг 74-моддасига асосан ўталмаган 1 йил 20 кун озодликдан маҳрум қилиш жазоси шу муддатга ахлоқ тузатиш ишлари жазосига алмаштирилган, жиноят ишлари бўйича Мирзо Улуғбек туман судининг 28.02.2019 йилдаги ажримига кўра, 6 ой 20 кун ахлоқ тузатиш ишлари жазоси шу муддатга озодликни чеклаш жазосига алмаштирилган, жиноят ишлари бўйича Мирзо Улуғбек туман судининг 10.07.2019 йилдаги ажримига кўра, ЖКнинг 73-моддасига асосан 3 ой озодликни чеклаш жазоси муддатидан илгари шартли озод қилинган, Тошкент шаҳар, Мирзо Улуғбек тумани, Марказ-1 даҳаси, 7-уй, 26-хонадонда яшаган, айблов хулосаси нусхасини ўз вақтида олган, иш бўйича 17.04.2021 йилда “қамоққа олиш” тарзидаги эҳтиёт чораси қўлланилган, 
1-1001-2106/209-сонли жиноят ишини кўриб,
суд, судланувчи ва гувоҳларнинг кўрсатмаларини эшитиб, дастлабки тергов ва судда тўпланган далилларни текшириб, қуйидагиларни
А Н И Қ Л А Д И:

ХХХ, 2021 йил 18 февраль куни тахминан соат 18:00 ларда Мирзо Улуғбек тумани, Марказ-1 даҳаси, 7-уй, 26-хонадонида қонунга ҳилоф равишда гиёҳвандлик воситасини тайёрлаб ва бундай воситани истеъмол қилиш учун бангихона саклаш мақсадида, таниши М.Абдурахмановга “мак” уруғларидан гиёҳвандлик моддалари ва уларнинг анологларини тайёрлашлари ҳамда биргаликда истеъмол қилишлари учун ўзининг хонадонига киритиб, шароит яратиб, кўкнор уруғидан тайёрланган гиёҳванд воситасини истеъмол қилмоқчи бўлган пайтида фуқаро К.Кононованинг аризаси бўйича Мирзо Улуғбек тумани ИИО ФМБ 2-сонли ИИБ ҲПБ ходимлари томонидан текширилганда ХХХ хонадони ошхонасининг стол устида ичида тўқ қизил рангли суюқлик бўлган 3 дона 10 мл. шприцлар, ичида тўқ қизил рангли пахта бўлаклари бўлган сариқ рангли темир чўмич ва тўқ қизил рангли суюқлик бўлган пиёла топилиб, холислар иштирокида олинган.

Ўзбекистон Республикаси ИИВ ЭКБМнинг 19.02.2021 йилдаги 181-сонли экспертиза хулосасига кўра, фуқаро ХХХ хонадонини ошхонасидан олинган 3 дона 10 мл.ли шприц тўқ қизил рангли суюқлик парлантирилиб, 0,91 граммни ташкил қилган мумсимон ҳолда опий олинган. Пахта гулли бир дона пиёла ичидаги суюқлик ва юзаси сирланган металл чўмич ичидаги 6 дона нам ҳолдаги пахта бўлаклари парлантирилиб, 0,19 граммни ташкил қилган мумсимон ҳолда опий олинган бўлиб, опий гиёҳванд воситаси жами 1,1 граммни ташкил этган.

Бундан ташқари, ХХХ 2021 йил 18 февраль куни тахминан соат 18:00 ларда Мирзо Улуғбек тумани, Марказ-1 даҳаси, 7-уй, 26-хонадонида қонунга ҳилоф равишда “мак” уруғидан тайёрланган опий гиёҳвандлик моддасини ўзига таниш М.Абдурахмановга ўтказмоқчи бўлган вақти Мирзо Улуғбек тумани ИИО ФМБ 2-сонли ИИБ ҲПБ ходимлари томонидан ушланиб, ўзига боғлиқ бўлмаган сабабларга кўра, ўзининг жиноий ҳаракатларини охирига етказа олмаганлиги аниқланган.

Ўзбекистон Республикаси ИИВ ЭКБМнинг 19.02.2021 йилдаги 181-сонли экспертиза хулосасига кўра, фуқаро ХХХ хонадонини ошхонасидан олинган 3 дона 10 мл. шприц тўқ қизил рангли суюқлик парлантирилиб, 0,91 граммни ташкил қилган мумсимон холда опий олинган. Пахта гулли бир дона пиёла ичидаги суюқлик ва юзаси сирланган металл чўмич ичидаги 6 дона нам ҳолдаги пахта бўлаклари парлантирилиб, 0,19 граммни ташкил қилган мумсимон холда опий олинган бўлиб, опий гиёҳванд воситаси жами 1,1 граммни ташкил этган.

Суд мажлисида судланувчи ХХХ айбига қисман иқрорлик билдириб қуйидагиларни, яъни у 2021 йил 18 февраль куни уйда бўлган вақтида тахминан соат 13:00 ларда дўсти М.Абдурахманов билан телефонда гаплашганлигини ва унга кўкнорини уруғидан гиёҳванд восита тайёрлаб истеъмол қилишни таклиф қилганлигини, у рози бўлиб, унга қандолатчилик пишириқларга ишлатиладиган кўкнорини уруғини (кулинарный мак), бундан ташқари бўёқларга ишлатиладиган “растворитель”ни олиб келишини айтганлигини, шундан сўнг М.Абдурахманов айтган нарсаларини олиб келганидан сўнг у ошхонада сариқ рангли темир чўмичга “мак”ка “растворитель”ни солиб қайнатганлигини, 1-2 марта қайнаб чиққанидан сўнг хосил бўлган суюқ аралашмани дока орқали сузиб олиб, қолган макка ошхона сиркасини қўшганлигини, хосил бўлган суюқ аралашмани газга қўйиб яна суюқлигини буғланиб чиққунича қайнатганлигини, у гиёҳванд моддани тайёрлаётган вақтида М.Абдурахманов олдида турганлигини ва у гиёҳванд моддани тайёрлашини кўриб ўтирганлигини, сўнг қуриган яъни хосил бўлган жигарранг гиёҳванд моддани қайнаган сув билан аралаштирганлигини, пахта орқали суюқлигини 3 та 10 мл. шприцга олганлигини, ошхонани кераксиз нарсалардан тозалаганидан сўнг тайёрлаган гиёҳванд моддани М.Абдурахманов билан бирга истеъмол қилмоқчи бўлган вақтида шу пайт кириш эшиги қўнғироғи чалинганлигини ва у бориб эшикни очган вақтида йўлакда ИИБ ходимлари хизмат кийимида турган бўлганлигини ҳамда уларнинг ёнида икки нафар қўшнилари ҳам бўлганлигини, ходимлар қўшнилари билан бирга уйни кўздан кечираётган вақтида ошхона столи устида 3 дона жигаранг гиёҳванд моддаси солинган шприцларни кўришганлигини, шундан сўнг ИИБ ходимлари холислар иштирокида ушбу нарсаларни олишганлигини, сўнг баённома расмийлаштиришганлигини, ушбу ҳолатдан олдин ҳам М.Абдурахманов билан бирга таҳминан 10 маротаба ўзининг уйида наркотик истеъмол қилганликларини,  хозирда қилган қилмишидан чин кўнгилдан пушаймонлигини, унга нисбатан енгилроқ жазо тайинлашни сўраб кўрсатма берди.

Суд мажлисида гувоҳ М.Абдурахманов қуйидагиларни, яъни у 2021 йил 18 февраль куни тахминан соат 13:00 ларда дўсти ХХХ билан телефонда гаплашганлигини ва у ХХХга истеъмол қилиш учун кўкнорини уруғидан гиёҳванд восита тайёрлаб беришини илтимос қилганлигини, у рози бўлиб, унга қандолатчилик пишириқларга ишлатиладиган кўкнорини уруғини (кулинарный мак), бундан ташқари бўёқларга ишлатиладиган “растворитель”ни олиб келишини айтганлигини ва у Мирзо Улуғбек туманида жойлашган Наврўз дехқон бозоридан ХХХ айтган нарсаларни олиб уйига борганлигини, шундан сўнг ХХХ ошхонага кириб сариқ рангли темир чўмичга “мак”ка “растворитель”ни солиб қайнатганлигини, 1-2 марта қайнаб чиққанидан сўнг хосил бўлган суюқ аралашмани дока орқали сузиб олиб қолган макка ошхона сиркасини қўшганлигини, хосил бўлган суюқ аралашмани газга қўйиб яна суюқлигини буғланиб чиққунича қайнатганлигини, ХХХ гиёҳванд моддани тайёрлаётган вақтида олдида турганлигини ва уни гиёҳванд моддани тайёрлашини кўриб турганлигини, орада фақатгина бир маротаба пастга тушиб дўкондан сигарет олиб чиққанлигини, уйга қайтиб келганида ХХХ қуриган яъни хосил бўлган жигаранг гиёҳванд моддани қайнаган сув билан аралаштириб, пахта орқали суюқлигини 3 та 10 мг. шприцга олганлигини, сўнг ХХХ тайёрлаган гиёҳванд моддани бирга истеъмол қилмоқчи бўлишганида уйнинг кириш эшиги қўнғироғи чалинганлигини ва ХХХ эшикни очганида ИИБ ходимлари ҳизмат кийимида ёнида икки нафар холис билан киришганлигини, ИИБ ходимлари хонадонни кўздан кечираётган вақтида ошхона столи устида 3 дона жигаранг гиёҳванд моддаси солинган шприцларни кўриб, холислар иштирокида гиёҳванд моддаси солинган 3 дона шприцни, 1 дона пахта гулли пиёла ва сариқ рангли темир чўмични ичида бўлган пахта бўлаклари билан бирга олишганлигини, сўнг баённома расмийлаштиришганлигини, ушбу ҳолатдан олдин ҳам ХХХ билан бирга таҳминан 10 маротаба унинг уйида наркотик истеъмол қилганликларини билдириб кўрсатма берди.

Суд мажлисида гувоҳ К.Кононова қуйидагиларни, яъни у 2021 йил 18 февраль куни соат 18:00 ларда уйда бўлганида лакка ўхшаш хидни сезишни бошлаганлигини, шундан сўнг участка нозирига қўнғироқ қилиб, бу ҳақида хабар берганлигини, Мирзо Улуғбек тумани ИИО ФМБ ходимлари келганлигини ва уларнинг орасида профилактика инспетори ҳам бўлганлигини, ушбу профилактика инспектори ундан тадбирда холис бўлиб иштирок этишини таклиф қилганлигини ва у рози бўлганлигини, шундан сўнг ХХХни уйига 26-хонадонга боришганлигини, профилактика инспектори эшикни тақиллатганини, ичкаридан ХХХ чиққанлигини, шундан сўнг ХХХни уйига киришганлигини, ошхонадаги стол устида ичида тўқ қизил рангли суюқлик бўлган 3 дона 10 мл.ли шприц, ичида тўқ қизил рангли пахта бўлаклари бўлган сарик рангли темир чўмич ва тўқ қизил рангли суюқлик бўлган пахта гулли пиёлалар бўлганлигини, ИИБ ходимлари ХХХдан ушбу нарсаларни қаердан келганини сўрашаганлигини, ХХХ ушбу нарсаларда ўзининг исътемоли учун тайёрлаган гиёҳванд модда мавжудлигини, уйда ХХХни дўсти ҳам бўлганлигини, шундан сўнг ИИБ ходимлари аниқланган нарсаларни олиб мухрлашганлигини, сўнг расмийлаштирилган баённомага имзо қўйганлигини билдириб кўрсатма берди.

Суд мажлисида гувоҳ В.Хабаров гувоҳ К.Кононованинг кўрсатмасига ўхшаш кўрсатма берди.

Шунингдек, суд иш бўйича тўпланган далилларга баҳо бериб, судланувчиларнинг содир этган жиноятлари унинг дастлабки тергов ва суддаги кўрсатувларидан ташқари, гувоҳларнинг кўрсатувлари, нарсаларни олиш баённомаси, тасвирга туширилган видеофайлларни кўздан кечириш баённомаси ва илова қилинган фотожадвал, судга оид кимёвий экспертизаси хулосаси, тинтув баённомаси ва унга илова қилинган фотожадвал, юзлаштириш баённомалари, ашёвий далил деб эътироф этиш ҳақидаги қарор, судга оид гиёҳвандлик экспертизаси хулосаси ҳамда жиноят ишида мавжуд бўлган Ўзбекистон Республикаси ЖПКнинг 95-моддаси тартибида текширилган ва баҳоланган бошқа объектив далиллар йиғиндиси билан тўлиқ тасдиқланади.
Суд, судланувчи ХХХнинг ҳаракатларини юридик квалификациясини муҳокама қилиб, унинг ҳаракатлари Ўзбекистон Республикаси ЖКнинг 273-моддаси 4-қисмида назарда тутилган гиҳёвандлик воситаларини қонунга хилоф равишда тайёрлаб, шунингдек бундай воситаларни истеъмол қилиш ва тарқатиш учун бангихона ташкил этишда ифодаланган жиноят аломатлари билан, ЖКнинг 25,273-моддаси 2-қисмида назарда тутилган гиёҳвандлик воситаларини ўтказиш мақсадини кўзлаб қонунга хилоф равишда тайёрлаш, олиш, сақлаш, ташиш ёки жўнатиш, шунингдек уларни озгинадан кўпроқ миқдорда қонунга хилоф равишда ўтказишга суиқасд қилишда ифодаланган жиноят аломатлари билан тўғри малакаланган деб ҳисоблайди, чунки судланувчи ХХХ ва гувоҳ М.Абдурахманов гиёвандлик воситаларини ХХХнинг уйида бир маротаба эмас, балки олдин ҳам бир неча маротаба истеъмол қилганликлари юзасидан берган кўрсатмалари, шунингдек Ўзбекистон Республикаси Олий суди Пленумининг 2017 йил 28 апрель кунидаги “Гиёҳвандлик воситалари, уларнинг аналоглари ва психотроп моддалар билан қонунга хилоф равишда муомала қилишга оид жиноят ишлари бўйича суд амалиёти тўғрисида”ги 12-сонли қарорининг 25-бандига асосан айбдорда гиёҳвандлик воситалари, уларнинг аналоглари, психотроп моддаларни қонунга хилоф равишда ўтказишга (ЖК 273-моддаси биринчи, иккинчи, учинчи, бешинчи қисмлари) қасд мавжудлиги тўғрисидаги масалани ҳал этишда, судлар бундай восита ёки моддалар ҳақиқатдан ўтказиш мақсадида тайёрлаб қўйилганлигига оид далиллар мажмуидан келиб чиқишлари лозим. Бундай далилларга, масалан, гиёҳвандлик воситалари, уларнинг аналоглари ёки психотроп моддалар фақат истеъмол қилинишини истисно этадиган миқдорда топилганлиги, бундай восита ёки моддалар муайян дозада (ўлчамда) қадоқланганлиги, улар ташиш ёки жўнатишда махсус махфий жойга яширилганлиги, уларни тайёрлаш учун асбоб-ускуналар мавжудлиги, экспертизанинг айбдор гиёҳванд эмаслиги тўғрисидаги хулосаси ва ҳ.к.лар киради. Иш бўйича аниқланган ҳақиқий ҳолатлардан келиб чиқиб, айбдорнинг ҳаракатлари ЖК 25-моддасининг биринчи ёки иккинчи қисми ва ЖК 273-моддасининг тегишли қисми билан квалификация қилиниши керак деб кўрсатилган.
Суд, судланувчи ХХХга нисбатан жазо тайинлашда унинг ҳаракатларида жазони оғирлаштирувчи ҳолатлар мавжуд эмаслигини, айбига иқрор бўлиб, қилмишидан чин кўнгилдан пушаймонлигини жазони енгиллаштирувчи ҳолатлар деб баҳолаб, гиёҳвандлик воситаси вазнини ва турини инобатга олиб, унга нисбатан ЖК 273-моддасининг 2-қисми санкцияси доирасида жазо тайинлашни ҳамда ЖКнинг 57-моддасини қўллаб, 273-моддасининг 4-қисми санкциясида кўрсатилган энг кам жазодан ҳам камроқ жазо тайинлашни, ЖКнинг 59-моддасига асосан тайинланган жазоларни қисман қўшиш йўли билан узил-кесил озодликдан маҳрум этиш жазоси тайинлашни лозим деб топди.

Суд, Тошкент шаҳар Наркология диспансерининг 2021 йил 
9 мартдаги 252-сонли далолатномасига асосан, ХХХ наркомания ва алкоголизмдан даволанишга муҳтож эканлигини инобатга олган ҳолда, унга нисбатан Ўзбекистон Республикаси 
ЖК 96-моддаси тартибида наркомания ва алкоголизмдан мажбурий тарзда даволаш чоралари қўллашликни лозим топади.
Суд, иш юзасидан ашёвий далил деб эътироф этилган Ўзбекистон Республикаси ДХХ Моддий-техника ва хўжалик таъминоти бошқармасида 00283-сонли квитанция асосида сақланаётган вазни 
1,11 грамм “опий” гиёҳвандлик моддасини белгиланган тартибда йўқ қилишни лозим деб топади.
Суд, Ўзбекистон Республикаси ЖПКнинг 454-457, 460, 463, 465-468, 471-473 моддаларини қўллаб,
Ҳ У К М     Қ И Л А Д И:

ХХХ Ўзбекистон Республикаси ЖК 25,273-моддасининг 2-қисми ва 
273-моддасининг 4-қисмида назарда тутилган жиноятларни содир қилганликда айбли деб топилсин.

Ўзбекистон Республикаси ЖК 25,273-моддасининг 2-қисми билан унга 5 (беш) йил муддатга озодликдан маҳрум қилиш жазоси тайинлансин.

Ўзбекистон Республикаси ЖК 273-моддасининг 4-қисми билан унга ЖКнинг 57-моддасини қўллаб, 5 (беш) йил муддатга озодликдан маҳрум қилиш жазоси тайинлансин.

Ўзбекистон Республикаси ЖКнинг 59-моддасига асосан тайинланган жазоларни қисман қўшиш йўли билан узил-кесил ХХХга 7 (етти) йил муддатга озодликдан маҳрум қилиш жазоси тайинлансин.
Жазо қаттиқ тартибли колонияларда ўтаттирилсин.

Жазо муддати 2021 йил 17 апрелдан бошлаб ҳисоблансин.

ХХХга нисбатан Ўзбекистон Республикаси ЖКнинг 
96-моддаси тартибида наркомания ва алкоголизмдан мажбурий тарзда даволаш чоралари қўлланилсин.
ХХХга нисбатан қўлланилган қамоқ эҳтиёт чораси аслича қолдирилсин.
Иш бўйича ашёвий далил сифатида олинган Ўзбекистон Республикаси ДХХ Моддий-техника ва хўжалик таъминоти бошқармасида 00283-сонли квитанцияси асосида сақланаётган жами вазни 1,11 грамм “опий” гиёҳвандлик моддаси белгиланган тартибда йўқ қилинсин.

Ҳукмдан норози тарафлар ҳукм эълон қилинган кундан бошлаб, судланувчи ҳукм нусхасини олган кундан бошлаб, йигирма сутка ичида Тошкент шаҳар судининг жиноят ишлари бўйича апелляция инстанцияси судлов ҳайъатига шикоят бериш ёки протест билдиришга ҳақлидирлар.

Раислик қилувчи                                                         
В.Цветков
Халк маслаҳатчилари 

